
Ganeshalila Stuti

ಗಣೇಶಲೀಲಾಸ್ತುತಿಃ

ಅದ್ರಿರಾಜಜ್ಯೇಷ್ಠಪುತ್ರ    ಹೇ ಗಣೇಶವಿಘ್ನಹನ್
ಪದ್ಮಯುಗ್ಮದಂತಲಡ್ಡುಪಾತ್ರಮಾಲ್ಯಹಸ್ತಕ       ।

ಸಿಂಹಯುಗ್ಮವಾಹನಸ್ಥ  ಭಾಲನೇತ್ರಶೋಭಿತ
ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೧॥

ಏಕದಂತವಕ್ರತುಂಡ ನಾಗಯಜ್ಞಸೂತ್ರಕ 
ಸೋಮಸೂರ್ಯವಹ್ನಿಮೇಯಮಾನಮಾತೃನೇತ್ರಕ   ।

ರತ್ನಜಾಲಚಿತ್ರಮಾಲಭಾಲಚಂದ್ರಶೋಭಿತ  
ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೨॥

ವಹ್ನಿಸೂರ್ಯಸೋಮಕೋಟಿಲಕ್ಷತೇಜಸಾಧಿಕ -
ದ್ಯೋತಮಾನವಿಶ್ವಹೇತಿವೇಚಿವರ್ಗಭಾಸಕ   ।

ವಿಶ್ವಕರ್ತೃವಿಶ್ವಭರ್ತೃವಿಶ್ವಹರ್ತೃವಂದಿತ  
ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೩॥

ಸ್ವಪ್ರಭಾವಭೂತಭವ್ಯಭಾವಿಭಾವಭಾಸಕ  
ಕಾಲಜಾಲಬದ್ಧವೃದ್ಧಬಾಲಲೋಕಪಾಲಕ   ।

ಋದ್ಧಿಸಿದ್ಧಿಬುದ್ಧಿವೃದ್ಧಿಭುಕ್ತಿಮುಕ್ತಿದಾಯಕ     
ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೪॥

ಮೂಷಕಸ್ಥ ವಿಘ್ನಭಕ್ಷ್ಯ  ರಕ್ತವರ್ಣಮಾಲ್ಯಧೃನ್  -

ಮೋದಕಾದಿಮೋದಿತಾಸ್ಯದೇವವೃಂದವಂದಿತ  ।
ಸ್ವರ್ಣದೀಸುಪುತ್ರ  ರೌದ್ರರೂಪ ದೈತ್ಯಮರ್ದನ

ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೫॥
ಬ್ರಹ್ಮಶಂಭುವಿಷ್ಣುಜಿಷ್ಣುಸೂರ್ಯಸೋಮಚಾರಣ    -

ದೇವದೈತ್ಯನಾಗಯಕ್ಷಲೋಕಪಾಲಸಂಸ್ತುತ   ।
ಧ್ಯಾನದಾನಕರ್ಮಧರ್ಮಯುಕ್ತ  ಶರ್ಮದಾಯಕ

ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೬॥

ಆದಿಶಕ್ತಿಪುತ್ರ  ವಿಘ್ನರಾಜ  ಭಕ್ತಶಂಕರ
ದೀನಾನಾಥದೀನಲೋಕದೈನ್ಯದುಃಖನಾಶಕ  ।

ಅಷ್ಟಸಿದ್ಧಿದಾನದಕ್ಷ   ಭಕ್ತವೃದ್ಧಿದಾಯಕ 
ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೭॥

ಶೈವಶಕ್ತಿಸಾಂಖ್ಯಯೋಗಶುದ್ಧವಾದಿಕೀರ್ತಿತ  
ಬೌದ್ಧಜೈನಸೌರಕಾರ್ಮಪಾಂಚರಾತ್ರತರ್ಕಿತ   ।

ವಲ್ಲಭಾದಿಶಕ್ತಿಯುಕ್ತ   ದೇವ ಭಕ್ತವತ್ಸಲ 
ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೮॥

ದೇವದೇವವಿಘ್ನನಾಶ ದೇವದೇವಸಂಸ್ತುತ
ದೇವಶತ್ರುದೈತ್ಯನಾಶ   ಜಿಷ್ಣುವಿಘ್ನಕೀರ್ತಿತ   ।

ಭಕ್ತವರ್ಗಪಾಪನಾಶ ಬುದ್ಧಬುದ್ಧಿಚಿಂತಿತ 
ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೯॥

ಹೇಗಣೇಶಲೋಕಪಾಲಪೂಜಿತಾಂಘ್ರಿಯುಗ್ಮಕ 
ಧನ್ಯಲೋಕದೈನ್ಯನಾಶ  ಪಾಶರಾಶಿಭೇದಕ ।

ರಮ್ಯರಕ್ತ  ಧರ್ಮಸಕ್ತಭಕ್ತಚಿತ್ತಪಾಪಹನ್  
ಕಲ್ಪವೃಕ್ಷದಾನದಕ್ಷ  ಭಕ್ತರಕ್ಷ  ರಕ್ಷಮಾಮ್ ॥ ೧೦॥

ಯೇಪಠಂತಿವಿಘ್ನರಾಜಭಕ್ತಿರಕ್ತಚೇತಸಃ  
ಸ್ತೋತ್ರರಾಜಮೇನಸೋಪಮುಕ್ತಶುದ್ಧಚೇತಸಃ     ।

ಈಪ್ಸಿತಾರ್ಥಮೃದ್ಧಿಸಿದ್ಧಿಮಂತ್ರಸಿದ್ಧಭಾಷಿತಾಃ    
ಪ್ರಾಪ್ನುವಂತಿ  ತೇ ಗಣೇಶಪಾದಪದ್ಮಭಾವಿತಾಃ  ॥ ೧೧॥

ಇತಿ ಗಣೇಶಲೀಲಾಸ್ತುತಿಃ  ಸಮಾಪ್ತಾ ।

